
Балалар бакчасында татар балаларына ана теле өйрәтү программасы 

Пояснительная записка к программе обучения татароязычных детей 

родному языку в детском саду. 

 Аңлатма язуы «Татарстан Республикасы халыклары телләре турында» 

Татарстан Республикасы Законында һәм «Татарстан Республикасы дәүләт 

телләрен һәм Татарстан Республикасында башка телләр саклау, ӛйрәнү һәм 

үстерү буенча Татарстан Республикасы дәүләт программасы»нда мәктәпкәчә 

милли белем бирү ӛчен кирәкле шартлар булдыру каралган.  

Бу - республикабызда эшләп килә торган милли балалар бакчалары ӛчен 

кадрлар әзерләү, аларның белемен күтәрү һәм методик ярдәм күрсәтү 

мәсьәләләре.  

Әлеге проблемаларның бер ӛлеше “Туган телдә сӛйләшәбез” ӛйрәтү-методик 

комплектлары ярдәмендә чишелә. Тәкъдим ителгән әсбап – татар балаларын 

туган телгә ӛйрәтү, аларның сӛйләмен үстерү буенча методик кулланма. 

Аның тӛп максаты ана телендә балаларның дӛрес һәм яхшы телдән сӛйләмен 

формалаштыру. Кече яшьтән үк баланың сӛйләмен үстерү аның аралашу, 

танып белү, әхлакый һәм рухи юнәлешләр нигезен билгели.  

Ул 2010-2015 елларга мәгариф системасын үстерү Стратегиясе кысаларында 

балалар бакчаларында балаларга туган тел ӛйрәтү, сӛйләм үстерү юнәлешен 

тормышка ашыру максатыннан тӛзелгән һәм “Туган телдә сӛйләшәбез” дип 

аталган методик әсбап балалар бакчасында беренче кече яшьтәге балалар 

белән эшләүче тәрбиячеләргә кулланма буларак тәкъдим ителә.  

“Туган телдә сӛйләшәбез” дип исемләнгән методик комплект икенче кече 

яшьтәгеләр, уртанчылар, зурлар, мәктәпкә хәзерлек тӛркемнәре ӛчен дә 

әзерләнә. Бу комплектның тӛп максаты балаларны ана телендә дӛрес һәм 

яхшы итеп сӛйләшергә ӛйрәтү булса, тӛп үзенчәлеге – тел системасының 

фонетик, лексик, грамматик тӛзелеше дәрәҗәләрен формалаштыру, 

бәйләнешле сӛйләм үстерү, тел һәм сӛйләм күренешләрен аңлау (тоемлау) 

сәләте булдыру.  

Туган телдә сӛйләшергә ӛйрәтү гаиләдә башлана һәм мәктәпкәчә белем бирү 

учреждениеләрендә дәвам итә. Ул балаларга ана телендә тәрбия һәм белем 

бирү ӛчен мӛмкинлекләр тудыру, халкыбызның рухи байлыгына, 

мәдәниятенә якынайту шартларында алып барыла. Мәктәпкәчә 

учреждениеләр, мәгариф системасының беренче баскычы буларак, нәниләрне 



туган телгә ӛйрәтүдә башлангыч роль уйный. Беренче кече яшьтәге 

балаларның сӛйләм эшчәнлеген оештыру системасы мәктәпкәчә яшьтәге 

балаларның сӛйләм эшчәнлеген оештыру системасыннан аерыла. Балаларны 

туган телгә ӛйрәтү һәм сӛйләм үстерү әйләнә-тирә белән таныштыру 

процессында бара. Шушы үзенчәлекләрне исәпкә алып, кече яшьтәге 

балаларның сӛйләм эшчәнлеге эчтәлеген тӛзегәндә әйләнә-тирә 

предметларны һәм күренешләрне танып белүдә нәрсә чыганак булып торуы 

игътибар үзәгенә алына.  

Балаларның сӛйләмен үстерү “Кроха” программасында (Г.Г. Григорьева, 

Н.П. Кочетова, Д.В. Сергеева һ.б.) күрсәтелгән түбәндәге эшчәнлек 

тӛрләренә нигезләнеп тӛзелә:  

I. Табигый шартларда табигать һәм социаль тирәлек белән турыдан туры 

таныштыру.  

1. Табигатьне (күренешләрне һәм объектларны) күзәтү.  

2. Предметлы дӛнья белән таныштыру: предметлар һәм кораллар (исеме, 

сыйфаты, үзлекләре, эш-хәрәкәтләре).  

3. Социаль күренешләр (үзең, якын кешеләр, ӛлкәннәр хезмәт турында 

күзаллаулар) белән таныштыру.  

 

II. Образлы уенчыклар, пластик художестволы образлар аша тирә-юнь белән 

белән таныштыру  

1. Уенчыклар карау.  

2. “Тылсымлы капчык”, “Бу ӛйдә кем (нәрсә) яши?” дидактик уеннары, 

курчак белән дидактик уеннар.  

3. Уеннар, күңел ачулар, уен-кӛлкеләр.  

4. Йомыш кушулар (индивидуаль һәм кечерәк тӛркемнәргә бүлеп).  

 



III. Художестволы картиналары аша (живописный, графический 

художественный образ) (буяулар һәм буяусыз ясалган образлар (графика) 

әйләнә-тирә белән таныштыру.  

1. Ӛстәлгә куела торган кечкенә картиналарны, китаптагы 

иллюстрацияләрне, стенадагы картиналарны карау.  

2. “Җанлы” кечкенә картиналар белән эшчәнлек.  

 

IV. Нәфис сүз аша әйләнә-тирә белән таныштыру.  

1. Матур әдәбият, юаткычлар, шигырьләр, әкиятләр, хикәяләр уку.  

2. Тәрбияче белән бергә кыска гади әкиятләрнең эчтәлеген сӛйләү.  

 

V. Күрсәтмәлелектән башка тирә-юнь белән таныштыру һәм сӛйләм үстерү.  

1. Күрсәтмәлелектән башка һәм ситуциядән тыш тәрбияченең сӛйләве.  

2. Балалар белән әңгәмәләр һәм сӛйләшүләр (тәҗрибәдән чыгып, 

күзәтүләрдән соң).  

Методик әсбапта танып белү, коммуникация, матур әдәбият белән 

таныштыру кебек ӛч белем бирү ӛлкәсе карала. Нәниләр эшчәнлеген 

оештыру комплекслы-тематик планлаштыру нигезендә бара. План ел 

дәверендә тӛрле темалар үзләштерүне күздә тота. Болар - “Балалар бакчасы”, 

“Кӛз”, “Мин дӛньяның бер кешесе”, “Минем әйләнә-тирәм”, “Кыш”, “Яңа ел 

бәйрәме”, “Әтиләр һәм әниләр, бабайлар һәм әбиләр”, “Халык иҗаты”, “Яз”, 

“Җәй”.  

Елга ике тапкыр диагностик методикалар ярдәмендә мониторинг үткәрелә. 

Мониторинг нәтиҗәләре балаларның персональ карточкаларына языла. Туган 

телне ӛйрәнүгә юнәлдерелгән эшчәнлек конспектлары Н.Е.Веракса, 

Т.С.Комарова, М.А.Васильева редакциясендә чыккан “Туганнан алып 

мәктәпкә кадәр. Мәктәпкәчә мәгарифнең якынча тӛп белем бирү 

программасы” нигезендә тӛзелгән. Авторлар эшчәнлек конспектлары язганда 

үстерелешле ӛйрәтү, ӛйрәтү барышында тәрбияләү, фәннилек, эзлеклелек 

һәм системалылык, аңлаешлылык, балаларның яшь үзенчәлекләрен исәпкә 



алу, гуманлылык, күрсәтмәлелек һ.б. тӛп педагогик принципларга таяналар. 

Ӛйрәтү-тәрбия процессы балаларның “якындагы үсеш зонасында” (Л.С. 

Выготский) бара. Бу процессны әйдәп баручылар - тәрбиячеләр. Ӛченче 

яшьтәге балалар белән оештырылган эшчәнлек уен характерын ала. 

Эшчәнлек тӛрләрендә сӛйләм үсешенең сүзлек эше, сӛйләмнең грамматик 

тӛзелеше ӛстендә эш, аваз культурасы тәрбияләү, бәйләнешле сӛйләм үстерү, 

матур әдәбият һәм халык иҗаты белән таныштыру бурычлары хәл ителә.  

Балалар белән эшләү процессында сүзлек эше зур урын ала. Сүзлек эше- 

бәйләнешле сӛйләм нигезе. Балалар бакчасында сүзлек эшенең ӛч бурычы 

чишелә:  

1. Иң беренче чиратта, гомуми кулланылыштагы лексика хисабына 

(предметларны, аларның тӛп билгеләрен, сыйфатларын, алар белән эш- 

хәрәкәтләрен атау) сүзлекне баету.  

2. Сүзлеккә тӛгәллек кертү. Балаларга сүзне әйтү үрнәген бирү, аны һәр бала 

белән күп тапкыр кабатлау.  

3. Сүзлекне активлаштыру. Сӛйләмнең грамматик тӛзелешен 

формалаштыруның тӛп шарты – тәрбияченең, ӛлкәннәрнең грамоталы 

сӛйләме һәм сӛйләмнең морфологик, синтаксик ягын, сүзъясалу ысулларын 

үзләштерү буенча үткәрелә торган күнегүләр. Аваз культурасы тәрбияләү 

буенча эш аның сӛйләм сулышы, ишетеп кабул итү, артикуляция аппаратын 

үстерү һ. б. шундый компонентларны үз эченә ала. Бәйләнешле сӛйләм 

үстерү сӛйләмнең ике формасын - диалоглы һәм монологлы сӛйләм үстерүне 

күздә тота. Диалоглы сӛйләм үстерүдә сорау- җавап формасы, балаларның 

үзләренең сорау бирә, бер-берсенә мӛрәҗәгать итә белүе – иң отышлы 

формалар. Балаларның кечкенә хикәяләрне мӛстәкыйль тӛзи белүе 

монологлы сӛйләм барлыкка килүдә мӛһим күрсәткеч булып тора.  

Балаларны матур әдәбият һәм халык иҗаты белән таныштыру – сӛйләм 

үсешенең әһәмиятле бурычы һәм чарасы. Матур әдәбият һәм халык иҗаты 

белән таныштыру түбәндәге бурычларны чишкәндә тормышка ашырыла:  

1. Дӛньяны бербӛтен итеп кабул итүне, күзаллауларны формалаштыру.  

2. Әдәби сӛйләмне үстерү.  

3.Эстетик зәвыкны, әдәби әсәрне кабул итүне үстерү.  



 

Туган телгә ӛйрәтү, сӛйләм үстерү бурычларын чишкәндә ӛйрәтүнең тӛрле 

методлары, алымнары, чаралары кулланыла. Шундый чараларның берсе 

булып, бармак уеннары тора. Хәрәкәтләнү активлыгы югарырак булган саен, 

балаларның сӛйләме тизрәк һәм яхшырак үсеш ала, сӛйләм сыйфаты, 

тӛрлелеге белән аерылып тора. Бармак уеннары баш мие эшчәнлегенә, 

интеллект үсешенә уңай йогынты ясый.  

Чыннан да, физиологлар, психологлар үткәргән тикшеренүләр (Л.С. 

Выготский, И.П. Павлов, А.Р. Лурия, А.А. Леонтьев һ.б.) хәрәкәтләнү һәм 

сӛйләм моторикасының үзара бәйле булуын исбатлыйлар. Балалар белән 

эшләү дәверендә тӛрле предметлар тотып биюләр, уеннар киң кулланыла. 

Нәниләр уенчыкларны яшерәләр, эзлиләр, табалар. Мондый уеннар 

балаларда зур кызыксыну уята, тәрбияче күрсәткән хәрәкәтләрне балалар 

тырышып кабатлыйлар, “куян булып сикерәләр”, “кошлар булып очалар”, 

җим чүплиләр”, “аю кебек алпан-тилпән йӛриләр”, “әтәч булып кычкыралар” 

һ.б. Бу уеннарда музыка әсәрләрен куллану балаларның фонематик ишетү 

сәләтен, ритмикасын, эмоциональ сферасын да баета, үстерә.  

Нәниләр белән эшләгәндә “Җанлы картиналар” куллану зур урын алып тора. 

“Җанлы картиналар” - тышкы кыяфәтләрен кӛтмәгәндә үзгәртәләр һәм 

шуның белән балаларның игътибарын җәлеп итәләр. Алар эчтәлеге буенча 

ике-ӛч тӛрле эшчәнлек ӛчен кулланыла ала. Мондый очракта эшчәнлекнең 

аерым эпизодларын үзгәртергә кирәк. Мәсәлән, катнашучыларның санын 

кыскартырга яки арттырырга, яңа элементлар кертергә мӛмкин. “Җанлы 

картиналар”ны темалар буенча сайлау мӛһим: урам, йорт һәм кыргый 

хайваннар, кошлар, кибет һ.б. белән таныштыру.  

Балаларның игътибарын туплау, эшчәнлеккә карата кызыксыну уяту, ял 

иттерү (релаксация) максаты белән шигъри әсәрләргә зур игътибар бирелә. 

Бу әсәрләрне укыганда балалар эчтәлегенә туры китереп хәрәкәтләр ясыйлар: 

“яфраклар, кар бӛртекләре кебек очалар”, “кер юалар, чайкыйлар, сыгалар”, 

“кояшны сәламлиләр”, “кояш нурлары ясыйлар” һ.б.  

Матур әдәбият, халык иҗаты, күрсәтмәлелек, предметлар белән уен 

хәрәкәтләре, кошларның, җәнлекләрнең образларын имитацияләү - болар 

барысы да нәниләрне туган телгә ӛйрәтүдә, аларның сӛйләмен үстерүдә зур 

әһәмияткә ия. Балалар белән үткәрелә торган эшчәнлек конспектлары тулы, 

күләмле итеп язылды. Ӛйрәтү-тәрбия процессында балалар белән 



эшчәнлекне оештырганда тәрбиячегә иҗади якын килү мӛмкинлеге бирелә. 

Эшчәнлек конспектларын тӛзегәндә тәрбияче ӛчен күрсәтмәләр, балаларның 

якынча җаваплары, балаларны активлаштыру җәя эчендә күрсәтелә. Җәя 

эчендә күрсәтелгән индивидуаль һәм күмәк кабатлаулар истә калдыру 

максатыннан аваз, сүз, иҗек, фраза кебек сӛйләм элементын кабатлауны 

күрсәтә.  

Кабатлауның тӛрле вариантлары бар: тәрбияче артыннан, балалар артыннан, 

тәрбияче белән бергә, күмәк, индивидуаль. Балаларны активлаштыру 

балаларның җавапларын конкретлаштыру, аерым сүзләрне, фразаларны, 

хәрәкәтләрне кабатлату максаты белән эшләнә. Тәрбияче балаларга гомуми 

сораулар белән мӛрәҗәгать итә, барлык балаларга да бирелгән сорауны 

кечкенә бала үзенә бирелгән дип кабул итми, шуңа күрә тәрбиячегә соравын 

конкретлаштырырга кирәк (- Балалар, алма нинди тӛстә? – Әмир, алма нинди 

тӛстә? – Гүзәл, алма нинди тӛстә? - Балалар, минем янга килегез әле. – 

Марат, син дә кил әле. –Алсу, син дә кил.).  

Әлеге методик әсбап милли балалар бакчасында эшләүче педагогларга, 

тәрбиячеләргә, әти-әниләргә, педагогик уку-укыту йортларында белем алучы 

студентларга адреслана. Алардан киңәшләр, тәкъдимнәр кӛтеп калабыз. 


